
Konstruksion materiallarning mexanik mustahkamligini oshirish – mashinasozlikda eng
dolzarb muammo bо‘lib qolmoqda. Ammo materiallarning mustahkamligi oshishi ularning
plastikligini keskin pasayishiga va sinishga moyilligini oshirishga olib kelmoqda. Bu esa
yuqori mustahkamlikga ega bо‘lgan materiallarning konstruksion material sifatida
qо‘llanilishiga tо‘sqinlik qilib kelmoqda.
Plastiklikga ega matritsa va yuqori mustahkamlikga ega bо‘lgan tolalar (matritsadan
mustahkamligi ancha yuqoriroq bо‘lgan materiallar) asosida olingan kompozitsiyalar
konstruksion materiallarning ekspluatatsion xossalarini keskin kengaytirib bormoqda.
Albatta, eng zamonaviy turbinalar yoki kosmik texnikasi konstruksiyasini agressiv muhitda
ishlay oladigan va yuqori darajali yuklanishlarni kо‘tara oladigan materiallarsiz hozirgi vaqtda
tasavvur etib bо‘lmaydi.
Kompozitsion materiallar chuqur tarixga ega va tabiatda keng uchraydi. Misol tariqasida
kokos palmasining barglarini keltirishimiz mumkin: barg tuzilishi armirovka –
mustahkamlashtiruvchi tolalar joylashgan konsol deb tushuntirilsa ham bо‘ladi. Yog‘och ham
о‘z navbatida tolali kompozitdir: sellyuloza tolalari lignin matritsasida joylashgan.
Sellyuloza tolalari chо‘zilish bо‘yicha yuqori mustahkamlikga ega va yuqori darajada
egiluvchanlikga ham ega (ammo qattiqligi past), lignin matritsasi esa о‘z navbatida ushbu
tolalarni birlashtirib, materialning qattiqligini ta’minlaydi. Suyak-tabiiy kompozitsion
materialga yana bir namuna bо‘la oladi. Suyak butun tanadagi jismlarning og‘irligini kо‘taradi.
Suyak qisqa va yumshoq kollagen tolalaridan iborat bо‘lib, ular apatit nomli mineral
matritsada joylashgan bо‘ladi. Vayner va Vagnerlar (1998) suyakning strukturasini va
xossalarini yaxshi о‘rgangan. Eliss va Ueynraytlar esa (1982) struktura-funksiya va uning
о‘simlik va hayvonot olamida tarqalishi xaqida о‘z ishlarini taqdim etganlar. Tabiiy
kompozitlardan tashqari kompozitsiyalar konsepsiyasi juda kо‘p texnik materiallar
yaratishda ham keng qо‘llanilib kelgan. Masalan, kauchukdagi saja, portlandsementning yoki

asfaltning qum bilan qorishmalari (beton yoki asfalt beton) ushbu materiallarga misol bо‘la
oladi. Shunday qilib ta’kidlash kerak-ki, kompozitsion materiallar konsepsiyasi yangi deb
qabul qilina olmaydi. Ammo, kompozitsion materiallarning zamonaviy texnologiyalari oxirgi
zamonda keng rivojlanib, fanning innovatsion yо‘nalishlaridan biriga aylanib kelmoqda.
XX asrning oxiriga va XXI asrning boshlariga tо‘g‘ri kelgan kompozitsion materiallar
innovatsion texnologiyalari fanining rivojlanishi va innovatsion g‘oyalari ashinasozlik, avia-,
kosmik-texnikasi, atom energetikasi, elektronika materiallari, kompyuterlar va boshqa
sohalarni keskin rivojlanishiga olib keldi.
Kompozitsion materiallar – turli xossalarga ega bо‘lgan komponentlardan tashkil etgan
murakkab sistemalar hisoblanib, ular bir butunlik hamda mustahkamlikni ta’minlovchi elastik
va qattiq fazalar aralashmasidan tashkil topadi. Bunda har bir alohida olingan komponent
kompozitsion materiallning hamma xossa-xususiyatlariga tо‘liq javob bera olmaydi. Optimal
sharoitlarga javob beradigan komponentlarni tо‘plab belgilangan talablarga javob beradigan
kompozitsion materiallni yaratish mumkin. Bu kompozitsion materiallarning eng kuchli
tomonlaridan biridir: kerakli xossa xususiyatlari ta’minlash maqsadida turli komponentlarni
tanlash imkoniyati mavjud bо‘lib, har bir ekspluatatsiya sharoitlari (aerokosmik strukturalar,
lodkalar, avtomobil yoki elektr dvigateli uchun) uchun maksimal effektivlikga ega bо‘lgan
maxsus material yaratish imkoniyatini mavjud. Schiyer va Yurgens (1983) kompozitlarni
reaktiv samolyotlarida qо‘llanilishi о‘rganib, shunday xulosa qiladilar:

“Kompozitlar (kompozitsion materiallar) loyihalash uchun keng imkoniyatlar tug‘dirdi,
materiallar dizaynerlari har bir yо‘nalish uchun ularning og‘irligini va narxini e’tiborga olgan
holda turli xossalarga ega bо‘lgan yangi materiallarni yaratishga katta va cheksiz imkoniyatlar
berdi”. Oxirgi yillarda metall va nometallar asosida yuqori mustahkamlik va qattiqlikga ega
bо‘lgan noorganik tolalar, ipsimon kristallar, noorganik zarrachalar bilan armirovka
(mustahkamlashtirilgan) qilingan sun’iy kompozitlar qatorlari yaratildi.
Tolalar sifatida turli kristallarning ipsimon shakllari, SiO2, SiC, Al2O3 tarkibli yо‘naltirilgan
kristallizatsiya yoki pardan yupqa simga chо‘ktirish usullari yordamida hosil qilingan yupqa
kvars tolalari qо‘llanilmoqda. Hamma sun’iy kompozitsion materiallarning umumiy
strukturasi turli komponentlarning bir hajmda joylashishi bilan bog‘liq, bu yerda bir
komponent plastiklikga ega (bog‘lovchi), boshqa komponent esa yuqori mustahkamlik va
qattiqlikga ega (tо‘ldirgich) bо‘lishi shartlidir.
Kompozitsion materiallar rivojlanishi 1965-yildan boshlab keskin qadamlar bilan boshlandi.
1960-yillardan boshlab yuqori mustahkamlikga, qattiqlikga ega bо‘lgan va yengil
materiallarga turli sohalarda ehtiyoj о‘sib bordi – aerokosmik texnika, energetika va
qurilishda. Shu vaqtda bu materiallarga qо‘yilgan yangi talablar shunchali yuqori va turli
bо‘lganligi munosabati bilan hech qanday an’anaviy material bu talablarga tо‘liq javob bera
olmadi. Va о‘z navbatida bu sharoitlar kompozitsion materiallarning konsepsiyasiga katta
e’tiborni qaratdi.

